
ЭРҮҮГИЙН ХЭРЭГ ХЯНАН ШИЙДВЭРЛЭХ ТУХАЙ
ХУУЛЬД ӨӨРЧЛӨЛТ ОРУУЛАХ ТУХАЙ

1 дүгээр зүйл.Эрүүгийн хэрэг хянан шийдвэрлэх тухай хуулийн дараах зүйлийг доор дурдсанаар өөрчлөн найруулсугай:

1/19.1 дүгээр зүйл:

“19.1 дүгээр зүйл.Албадан эмчлэх аюулгүй байдлын арга хэмжээ хэрэглэх үндэслэл

1.Сэтгэцийн хувьд хэрэг хариуцах чадваргүй үедээ гэмт хэрэг үйлдсэн, эсхүл гэмт хэрэг үйлдсэний дараа сэтгэцийн хувьд хэрэг хариуцах чадваргүй болсон, эсхүл хэрэг хариуцах чадвартай боловч гэмт хэрэг үйлдэх үедээ сэтгэцийн эмгэг, түр саатлын улмаас өөрийн үйлдлийн бодит мөн чанарыг ойлгож, ухамсарлах чадваргүй байсан, эсхүл бэлгийн эрх чөлөө, халдашгүй байдлын эсрэг гэмт хэрэг үйлдсэн бэлгийн гаж зан үйлийн эмгэгтэй, эсхүл согтуурсан, мансуурсан үедээ гэмт хэрэг үйлдсэн согтуурах, мансуурах донтой хүнд албадан эмчлэх аюулгүй байдлын арга хэмжээ хэрэглэхдээ энэ хуульд заасан ердийн журмаас гадна энэ бүлэгт заасан тусгай журмыг удирдлага болгоно.

2.Гэмт хэрэг үйлдэх үедээ сэтгэцийн хувьд хэрэг хариуцах чадваргүй байсан яллагдагчийн сэтгэцийн байдал нь өөртөө, эсхүл бусдад аюул учруулахааргүй болох нь тогтоогдвол прокурор эрүүгийн хэргийг хэрэгсэхгүй болгоно.

3.Албадан эмчлэх аюулгүй байдлын арга хэмжээ хэрэглэх үндэслэл тогтоогдвол прокурор хэргийг шүүхэд шилжүүлэх санал үйлдэж, уг саналд гэмт хэрэг үйлдсэн нь тогтоогдсон байдал ба албадан эмчлэх аюулгүй байдлын арга хэмжээг хэрэглэх үндэслэлийг тусгана.”

2/19.3 дугаар зүйл:

“19.3 дугаар зүйл.Хэргийг шүүхэд хянан шийдвэрлэх ажиллагаа

1.Шүүх хэргийг хүлээж авмагц түүнийг хэлэлцэх өдрийг даруй товлож, товыг прокурор, өмгөөлөгч, гэмт хэрэг үйлдсэн хүний хууль ёсны төлөөлөгчид мэдэгдэж гэрч, хохирогч, шаардлагатай бол шинжээчийг оролцуулна.

2.Шүүх хуралдаанд прокурор, өмгөөлөгч, хууль ёсны төлөөлөгчийг оролцуулан хэргийг гурван шүүгчийн бүрэлдэхүүнтэй хянан шийдвэрлэнэ.

3.Гэмт хэрэг үйлдсэн хүний өвчний шинж байдлыг харгалзан түүнийг шүүх хуралдаанд оролцуулж болно.
4.Шүүх хуралдаанаар тухайн яллагдагч гэмт хэрэг үйлдсэнийг нотолж байгаа, эсхүл үгүйсгэж байгаа нотлох баримтыг шалгаж, сэтгэцийн эмгэг судлалын шинжээчийн дүгнэлтийг сонсож, албадан эмчлэх аюулгүй байдлын арга хэмжээ хэрэглэх эсэх асуудлыг шийдвэрлэхэд ач холбогдолтой бусад байдлыг хянан үзнэ.

5.Шүүх хуралдаанаар хэргийг хэлэлцээд дараах асуудлыг шийдвэрлэнэ:

5.1.Эрүүгийн хуульд заасан гэмт хэрэг үйлдэгдсэн эсэх;
5.2.яллагдагч гэмт хэргийг үйлдсэн эсэх;
5.3.яллагдагч гэмт хэрэг үйлдэх үедээ сэтгэцийн өвчтэй байсан, эсхүл гэмт хэрэг үйлдсэний дараа сэтгэцийн өвчнөөр өвчилсөн, эсхүл хэрэг хариуцах чадваргүй байдлыг алдагдуулахгүй сэтгэцийн эмгэг, согтуурах, мансуурах донтой болохын аль нь болох;

5.4.албадан эмчлэх аюулгүй байдлын арга хэмжээ хэрэглэх шаардлагатай арга хэмжээний талаар.

6.Шүүх дараах шийдвэр гаргана:

6.1.гэмт хэрэг үйлдэх үедээ, эсхүл гэмт хэрэг үйлдсэний дараа сэтгэцийн эмгэгтэй болсон, эсхүл хэрэг хариуцах чадвартай боловч гэмт хэрэг үйлдэх үедээ сэтгэцийн эмгэг, түр саатлын улмаас өөрийн үйлдлийн бодит мөн чанарыг ойлгож, ухамсарлах чадваргүй байсан, эсхүл бэлгийн гаж зан үйлийн эмгэгтэй, эсхүл согтуурах, мансуурах донтой болох нь тогтоогдсон яллагдагчийн сэтгэцийн байдал нь өөртөө, эсхүл бусдад аюул учруулахаар байвал албадан эмчлэх аюулгүй байдлын арга хэмжээний аль тохирох төрлийг хэрэглэх;

6.2.яллагдагч хэрэг хариуцах чадвартай гэж үзвэл хэргийг нэмэлт хэрэг бүртгэлт, мөрдөн байцаалт хийлгэхээр прокурорт буцаах ба цаашид уг хэргийг ердийн журмаар шийдвэрлэнэ;

6.3.гэмт хэрэг үйлдэх үедээ хэрэг хариуцах чадваргүй байсан яллагдагчийн сэтгэцийн байдал нь өөртөө, эсхүл бусдад аюул учруулахааргүй бол эрүүгийн хэргийг хэрэгсэхгүй болгох.

7.Яллагдагч гэмт хэрэг үйлдсэн нь нотлогдоогүй, эсхүл эрүүгийн хэрэг хянан шийдвэрлэх ажиллагаа явуулж болохгүй нөхцөл байдал тогтоогдвол түүний өвчилсөн эсэхийг үл харгалзан хэргийг хэрэгсэхгүй болгоно.

8.Албадан эмчлэх аюулгүй байдлын арга хэмжээний төрөл, хугацааг шинжээчийн дүгнэлт, прокурорын саналыг үндэслэн шүүх тогтооно.

9.Шүүхийн тогтоолд иргэний нэхэмжлэл, хохирол төлүүлэх эсэх, эд мөрийн баримтыг хэрхэн шийдвэрлэх, давж заалдах гомдол гаргах, эсэргүүцэл бичих журмын талаар тусгана.

10.Албадан эмчлэх аюулгүй байдлын арга хэмжээг хэрэгжүүлэх явцад прокурор хяналт тавьж, уг арга хэмжээг өөрчлөх, зогсоох, асрамжийн төвд шилжүүлэх асуудлыг уг арга хэмжээг биелүүлж байгаа газрын шүүх эмнэлгийн шинжээчийн дүгнэлтийг үндэслэн, прокурор, хууль ёсны төлөөлөгчийг оролцуулан шийдвэрлэнэ.

11.Гэмт хэрэг үйлдэх үедээ хэрэг хариуцах чадваргүй байсны улмаас албадан эмчлэх аюулгүй байдлын арга хэмжээ хэрэглэсэн хүний хэрэг хариуцах чадваргүй байдал арилсан бол шүүх уг арга хэмжээг зогсоох шийдвэр гаргана.

12.Гэмт хэрэг үйлдэх үедээ хэрэг хариуцах чадвартай байсан боловч хэрэг шалган шийдвэрлэх үед хэрэг хариуцах чадваргүй болсны улмаас албадан эмчлэх аюулгүй байдлын арга хэмжээ хэрэглэсэн хүний хэрэг хариуцах чадваргүй байдал арилсан, эдгэрсэн болох нь эмнэлгийн байгууллагын дүгнэлтээр тогтоогдвол шүүх уг арга хэмжээг зогсоож, прокурор эрүүгийн хариуцлага хүлээлгэх эсэхийг тогтоол гаргасан шүүхээр шийдвэрлүүлнэ.

13.Албадан эмчлэх аюулгүй байдлын арга хэмжээ хэрэглэсэн хугацааг ял эдэлсэн хугацаанд оруулж тооцно.”

3/37.7 дугаар зүйлийн 2 дахь хэсэг:

“2.Энэ зүйлийн 1 дэх хэсэгт заасан шинжээчийн дүгнэлт, байгууллагын саналд тулгуурласан прокурорын дүгнэлтийг үндэслэн шүүгч ялтанд албадан эмчлэх аюулгүй байдлын арга хэмжээ хэрэглэж, сэтгэцийн эмнэлэгт хэвтүүлэн эмчлэх, эсхүл түүнийг цаашид ял эдлэхээс чөлөөлөх тухай шийдвэр гаргана.”

2 дугаар зүйл.Эрүүгийн хэрэг хянан шийдвэрлэх тухай хуулийн Арванесдүгээр бүлгийн гарчгийг “АЛБАДАН ЭМЧЛЭХ АЮУЛГҮЙ БАЙДЛЫН АРГА ХЭМЖЭЭ” гэж, 45.2 дугаар зүйлийн 1 дэх хэсгийн “албадан эмчлэх арга хэмжээ хэрэглэсэн,” гэснийг “албадан эмчлэх аюулгүй байдлын арга хэмжээ хэрэглэсэн,” гэж, мөн зүйлийн 2.4 дэх заалтын “эмнэлгийн чанартай албадлагын арга хэмжээ” гэснийг “албадан эмчлэх аюулгүй байдлын арга хэмжээ” гэж тус тус өөрчилсүгэй.

3 дугаар зүйл.Энэ хуулийг 2024 оны ... дугаар сарын ...-ны өдрөөс эхлэн дагаж мөрдөнө.



Гарын үсэг

ТАНИЛЦУУЛГА


Эрүүгийн хэрэг хянан шийдвэрлэх тухай хуульд өөрчлөлт оруулах тухай хуулийн төсөл

Иргэний болон улс төрийн эрхийн олон улсын пактыг тайлбарлах тухай НҮБ-ын 35 дугаар ерөнхий тайлбарт Оролцогч улс хүнийг дур мэдэн баривчлахаас урьдчилан сэргийлэх, зайлсхийхийн тулд сэтгэцийн эрүүл мэндийн хууль тогтоомж, дүрэм журам, практикийг хянан үзэж, сайжруулна. Эрх чөлөөгөө хасуулсан тохиолдол бүр хор уршигтай бөгөөд хүнийг албадан эмчлэх нь өвөрмөц хор уршиг дагуулж болохыг Хороо тэмдэглэсэн байна. Сэтгэцийн эрүүл мэндийн байгууллагад байнга байрлаж байгаа хүмүүст үзүүлж буй эмчилгээ, нөхөн сэргээх хөтөлбөр нь түүнийг нийгмээс тусгаарлаж, албадан эмчлэх шаардлагад нийцсэн байх ёстой. Эмнэлгийн чанартай албадлагын арга хэмжээний хууль ёсны эсэхийг эхний удаад болон үргэлжлэх явцад тодорхой давтамжтай шүүхээс хянан үзэх, пактад үл нийцэх албадан эмчлэх нөхцөлөөс сэргийлэхийн тулд хоригдогч этгээдэд баталгаажсан эрхээ хангуулах, эрхээ сэргээлгэхээр зохих байгууллагад хандахад нь туслалцаа үзүүлнэ гэж заасан.

Эрүүгийн хуулийн 6.1 дүгээр зүйлийн 1 дэх хэсэгт “Шүүх гэмт хэрэг үйлдсэн хүнд энэ хуулийн ерөнхий ангид заасан үндэслэл, журмын дагуу тусгай ангид заасан төрөл, хэмжээний дотор эрүүгийн хариуцлага хүлээлгэнэ” гэж, мөн хуулийн 7.4 дүгээр зүйлийн 7 дахь хэсэгт “Эмнэлгийн чанартай албадлагын арга хэмжээний төрөл, дэглэм, хугацааг шинжээчийн дүгнэлтийг харгалзан шүүх тогтооно” гэж, Эрүүгийн хэрэг хянан шийдвэрлэх тухай хуулийн 19.3 дугаар зүйлийн 6 дахь хэсэгт “Эмнэлгийн чанартай албадлагын арга хэмжээний төрөл, хугацааг шинжээчийн дүгнэлт, прокурорын саналыг үндэслэн шүүх тогтооно.” гэж тус тус заасан нь хүний халдашгүй чөлөөтэй байх эрхийг хамгаалсан зохицуулалт хэдий ч шүүхийн практикт хэрэглэхэд хүндрэлтэй хүний эрхийн зөрчлийн асуудал гарч байна.

Сүүлийн 10 жилийн хугацаанд Монгол Улсад гэмт хэрэг үйлдсэн хэрэг хариуцах чадваргүй 144 хүнд эмнэлгийн чанартай албадлагын арга хэмжээ хэрэглэх тухай шүүхийн шийдвэр гарсан байдаг.

Эрүүгийн хууль болон Эрүүгийн хэрэг хянан шийдвэрлэх тухайд эмнэлгийн чанартай албадлагын арга хэмжээний хугацааг шинжээчийн дүгнэлтийг харгалзан шүүх тогтооно гэж ерөнхий байдлаар заасан байдаг нь хүний эрхийг хамгаалах үр нөлөөтэй тогтолцоо болж чадахгүй байна. Өөрөөр хэлбэл хүний эрхийг хязгаарлаж, тодорхой орчинд хяналттайгаар байлгах хугацааг зөвхөн хуулиар нарийвчлан тогтоох, тогтоох боломжгүй бол мэргэжлийн байгууллагын (эмнэлгийн) дүгнэлтээр тухай бүр шийдвэрлэж байх ёстой.[footnoteRef:1] [1:  Монгол Улс дахь хүний эрх, эрх чөлөөний байдлын талаарх 22 дахь илтгэл 87 дугаар хуудас] 


Эрүүгийн хуульд эмнэлгийн чанартай албадлагын арга хэмжээний төрлийг албадан эмчлэх аюулгүй байдлын арга хэмжээтэй холбоотой зохицуулалтыг шинэчлэн тусгасантай холбоотойгоор Эрүүгийн хэрэг хянан шийдвэрлэх тухай хуульд холбогдох зохицуулалтыг тусгалаа.


 Албадан эмчлэх аюулгүй байдлын арга хэмжээг хэрэглэх үндэслэлийг Сэтгэцийн хувьд хэрэг хариуцах чадваргүй үедээ гэмт хэрэг үйлдсэн, эсхүл гэмт хэрэг үйлдсэний дараа сэтгэцийн хувьд хэрэг хариуцах чадваргүй болсон, эсхүл хэрэг хариуцах чадвартай боловч гэмт хэрэг үйлдэх үедээ сэтгэцийн эмгэг, түр саатлын улмаас өөрийн үйлдлийн бодит мөн чанарыг ойлгож, ухамсарлах чадваргүй байсан, эсхүл бэлгийн эрх чөлөө, халдашгүй байдлын эсрэг гэмт хэрэг үйлдсэн бэлгийн гаж зан үйлийн эмгэгтэй, эсхүл согтуурсан, мансуурсан үедээ гэмт хэрэг үйлдсэн согтуурах, мансуурах донтой хүнд албадан эмчлэх аюулгүй байдлын арга хэмжээ хэрэглэхдээ энэ хуульд заасан ердийн журмаас гадна энэ бүлэгт заасан тусгай журмыг удирдлага болгох гэж өөрчлөн тусгалаа. Ялангуяа бэлгийн эрх чөлөө, халдашгүй байдлын эсрэг гэмт хэрэг үйлдсэн бэлгийн гаж зан үйлийн эмгэгтэй этгээдийг тусгайлан тусгасан болно.

Мөн тус бүлэгт тусгагдсан хэргийг шүүхэд хянан шийдвэрлэх ажиллагааг Эрүүгийн хуульд нэмэлт, өөрчлөлт оруулах тухай хуулийн төсөлтэй уялдуулан холбогдох зохицуулалтыг тусгалаа.

Ийнхүү эмнэлгийн чанартай албадлагын арга хэмжээг хэрэглэхдээ үйлдсэн гэмт хэргийн нийгмийн аюулын шинж чанар, хэр хэмжээ, гэмт этгээдийн хувийн байдлыг харгалзаж ямар төрлийн эмнэлэгт эмчлэх талаарх зохицуулалтыг Эрүүгийн хууль, Эрүүгийн хэрэг хянан шийдвэрлэх тухай хууль, Шүүхийн шийдвэр гүйцэтгэх тухай хуульд нарийвчлан зохицуулах нь Эрүүгийн хуулийг төсөөтэй хэрэглэх боломжийг хязгаарлах, алба хаагчдын аюулгүй байдлыг хангах, хүний эрхийн аливаа зөрчлөөс урьдчилан сэргийлэх нөхцөлийг бүрдүүлэхэд ач холбогдолтой юм.
